
Salam Perpaduan dan Salam Malaysia MADANI

SALUTASI

(*akan disediakan secara berasingan)

PENDAHULUAN

1.

Pertama sekali, saya mewakili Kementerian Perpaduan Negara ingin
mengucapkan jutaan terima kasih kepada YAB Dato' Seri
Anwar Ibrahim, kerana sudi untuk merasmikan Majlis
Memperingati Yang Teramat Mulia Almarhum Tunku Abdul
Rahman Putra Al-Haj sempena ulang tahun kelahiran beliau yang
ke-122.

Tunku Abdul Rahman Putra Al-Haj bukan sahaja dikenali sebagai
Perdana Menteri pertama Malaysia, tetapi beliau juga merupakan
lambang keharmonian dan perpaduan dalam negara kita.
Kepimpinannya yang berasaskan toleransi, keadilan dan kasih
sayang telah membentuk asas kukuh kepada perpaduan rakyat

Malaysia pelbagai kaum, agama, dan budaya.

Beliau sentiasa percaya bahawa kemakmuran sesebuah negara

bergantung kepada kesepaduan rakyatnya. Oleh itu, beliau

berusaha mengukuhkan hubungan antara kaum dan mewujudkan
dasar-dasar yang memastikan setiap rakyat mendapat layanan yang

adil dan saksama.

Kepimpinan beliau terserlah dalam pelbagai aspek, termasuk dalam
usaha membentuk sebuah negara yang merdeka dan berdaulat.

Kejayaan mencapai kemerdekaan pada 31 Ogos 1957 adalah bukti

2




kecekapan dan kebijaksanaan beliau dalam berunding dengan pihak
British serta menyatukan masyarakat pelbagai kaum untuk mencapai

cita-cita bersama.

Dalam era moden ini, nilai-nilai perpaduan yang diperjuangkan
oleh Tunku Abdul Rahman harus terus disemarakkan dan
diperkukuhkan. Cabaran yang kita hadapi hari ini, termasuk
perbezaan fahaman politik, isu sosial, serta ancaman kepada
keharmonian kaum, memerlukan kita untuk terus bersatu dan

mengamalkan semangat kebersamaan.

Kita harus mencontohi kepimpinan dan wawasan Tunku dengan
memastikan prinsip Rukun Negara sentiasa dijadikan panduan
dalam kehidupan seharian kita. Prinsip-prinsip ini bukan sekadar
slogan, tetapi menjadi asas yang mengikat kita sebagai rakyat

Malaysia.

MEMPERINGATI TUNKU ABDUL RAHMAN

Hadirin yang dikasihi sekalian,

Memorial Tunku Abdul Rahman telah ditubuhkan untuk
menghargai sumbangan jasa dan bakti pemimpin sebagai
negarawan terulung dan Bapa Kemerdekaan iaitu Almarhum YTM
Tunku Abdul Rahman Putra Al-Haj. Memorial ini menempatkan

semua warisan, nilai-nilai kepimpinan dan pusat perolehan bahan

yang menghidupkan sejarah negara di bawah kepimpinan Almarhum
Tunku.




Projek ini adalah satu usaha Kerajaan dan rakyat untuk
memperingati seorang bekas Perdana Menteri tentang perjuangan,
pengorbanan, harapan, aspirasi seorang pemimpin terhadap negara,
bangsa dan agama. Antara pameran menarik yang terdapat di

memorial ini adalah:

|. Bangunan Residensi — kediaman rasmi Tunku Abdul Rahman
Putra dari tahun 1956 sehingga 1970.

Meja Pengisytiharan Kemerdekaan (1957) — meja yang
digunakan semasa Majlis Pengisyiharan Kemerdekaan Tanah
Melayu di Stadium Merdeka pada 31 Ogos 1957.

Meja Pemahsyuran Malaysia (1963) — meja yang digunakan
semasa Majlis Pemahsyuran Malaysia di Stadium Merdeka
pada 16 September 1963.

Pejabat Perdana Menteri yang pertama (Pejabat Kayu)

Kereta Nash Rambler 1951 — kereta yang digunakan untuk
membawa YTM Tunku Abdul Rahman dari Lapangan Terbang
Batu Berendam, Melaka ke Banda Hilir selepas tiba dari
London pada 20 Februari 1956

Dokumen Pengisytiharan Kemerdekaan — dokumen ini diukir di
atas batu granite hitam dalam bentuk tulisan jawi, berbahasa
melayu dan tulisan rumi berbahasa inggeris.

Saya menyeru agar semua rakyat Malaysia terutamanya generasi

muda datang melawat memorial ini bagi menambah ilmu
pengetahuan sekaligus meningkatkan elemen kenegaraan

dalam diri.




10. Dalam usaha untuk meneruskan visi beliau dalam soal pendidikan
untuk semua, Yayasan Tunku Abdul Rahman (YTAR) telah
ditubuhkan pada tahun 1966 sebagai sebuah badan berkanun
yang menyediakan bantuan kewangan bagi pelajar-pelajar yang
ingin melanjutkan pelajaran ke peringkat tinggi. Sejak penubuhanya,

YTAR telah membantu seramai 9,500 pelajar.

. Kini YTAR dibawah tanggungjawab Kementerian Perpaduan Negara
akan terus memberi fokus menyediakan bantuan Pendidikan melalui
Biasiswa Tunku Abdul Rahman serta menjalankan program seperti
Closing The Gap dan Future Ready yang akan meningkatkan

kebolehpasaran graduan B40.

. Untuk makluman YAB, dalam beberapa tahun ini YTAR telah
berjaya melaksanakan kerjasama strategik melalui pemeteraian
Memorandum Persefahaman (MoU), dengan nilai tajaan
berjumlah RM22 juta merangkumi RM5.8 juta tajaan tunai dan
RM16.5 juta melalui pengecualian yuran pengajian di Institusi
Pendidikan Tinggi (IPT).

PENUTUP

13. Akhir sekali, saya menzahirkan setinggi harapan agar jasa dan

pengorbanan YTM Tunku bukan sahaja menjadi sumber inspirasi
dan teladan seluruh rakyat Malaysia, tetapi juga dicontohi oleh
pemimpin masyarakat dan generasi muda demi kemakmuran negara

tercinta.

Sekian, terima kasih.




